
आप सभी पाठकगण पत्रिका मेंं प्रकाशित लेखों पर 
अपने विचार या कोई सुझाव हमेंं हमारी ई-मेल आईडी 
response50123@gmail.com पर भेज सकते हैं। 

स्थान की उपलब्धता के अनुसार हम आपके विचारों को 
शामिल करने का प्रयास करेंगे। 

—सम्पादक ‘चाणक्य वार्ता’ Ó

सम्पादक के नाम पत्र
चाणक्य वार्ता के 16 अप्रैल 2023 के अंक में 
संपादक डाॅ. अमित जैन का अरुणाचल प्रदेश 
और चीन पर केंद्रित संपादकीय पढ़ा। जापान 
और अमेरिका भी चीन की हरकतों से परेशान 
रहते हैं इसलिए भारत को उनका साथ मिलना 
ही था। चीन की विस्तारवादी नीति के कारण 
उसका विवाद जापान सहित विभिन्न देशों से 
लगातार जारी है। सभी मानते हैं कि चीन को 
चुनौती देने के लिये भारत को उनका साथ 
देना बहुत आवश्यक है। अरुणाचल प्रदेश पर 
चीन की गिद्ध दृष्टि लम्बे समय से है। वह 
इसे तिब्बत का भूभाग बताता है। इस समस्या 
से छुटकारा पाने के लिए भारत को जापान 
और अमेरिका सहित विभिन्न देशों से सहयोग 
मिलना एक अच्छी खबर है। 

सत्येंद्र जैन 
मुम्बई, महाराष्ट्र

चाणक्य वार्ता के 16 अप्रैल 2023 के अंक 
में प्रो. फूलचंद जैन प्रेमी का नैतिक शिक्षा पर 
लेख पढ़ा। जो शिक्षा पद्धति अभी तक हमने 
अपना रखी थी, वो हमें अच्छी नौकरी तो दिला 
सकती है, लेकिन अच्छा इंसान नहीं बनाती। 
इसलिए शिक्षा व्यवस्था में परिवर्तन की मांग 
लम्बे समय से चली आ रही थी। नई शिक्षा 
नीति से इसमें कुछ परिवर्तन तो हुए हैं, लेकिन 
परिवर्तन की संभावना अभी भी बनी हुई है। 
ऐसे में प्रो. जैन के नैतिक शिक्षा पर दिये गये 
सुझावों पर ध्यान देने से हमें अत्यंत लाभ 
होगा। नैतिक शिक्षा हमारी आने वाली पीढ़ियों 
को सही मार्ग दिखाने में मददगार सिद्ध होगी।

सुशांत ठाकुर 
शिमला, हिमाचल प्रदेश

चाणक्य वार्ता के 16 अप्रैल 2023 के अंक में 
भगवान महावीर के जन्मकल्याणक महोत्सव 
पर रिपोर्ट पढ़ी। भगवान महावीर ने हमें सत्य 
और अहिंसा का जो मार्ग दिखाया है, उसकी 
वर्तमान समय में बहुत अधिक आवश्यकता है। 
आज-कल देखने में आता है कि हमारे नागरिक 
एक-दूसरे से छोटी-छोटी बातों पर झगड़ा करने 
लगते हैं। रूस-यूक्रेन युद्ध को एक साल से 
अधिक हो चुका है। विभिन्न अन्य देशों के 
बीच भी युद्ध की स्थिति लम्बे समय से बनी 
हुई है। युद्धग्रस्त विश्व के सामने इस समय 
भगवान महावीर के सिद्धांतों को अपनाना अति 
आवश्यक है तभी विश्व की सभी समस्याओं 
का समाधान किया जा सकता है। 

विद्यानंद मिश्रा 
पटना, बिहार

चाणक्य वार्ता के 16 अप्रैल 2023 के अंक में 
डाॅ. दीपक जैन द्वारा लिखित तथा कृषि क्षेत्र पर 
आधारित लेख पढ़ा। इसमें उन्होंने कृषि क्षेत्र से 
जुड़े कई बदलावों के बारे में विस्तार से बताया 
है। इसमें हरित क्रांति, सूक्ष्म सिंचाई प्रणाली, 
सटीक खेती, जैविक खेती, कांट्रैक्ट फार्मिंग, 
कृषि विज्ञान केंद्र, एग्री-टेक स्टार्टअप्स, 
सरकारी पहल व प्रधानमंत्री किसान सम्मान 
निधि के बारे में बताया गया है। उनके परिचय 
के अनुसार वो व्यापरी वर्ग से संबंध रखते हैं। 
फिर भी कृषि क्षेत्र की इतनी सूक्ष्म जानकारी 
उन्हें होना बहुत ही अच्छी बात है। यह ठीक 
बात है कि कृषि क्षेत्र में हुए इन बदलावों से 
किसानों को बहुत मदद मिली है। 

अजय नागर
जयपुर, राजस्थान

चाणक्य वार्ता के अंक में राहुल गांधी के 
विवादित बयानों पर अनुपमा अग्रवाल का 
लेख पढ़ा। पहले भारतीय राजनीति में भाषा की 
मर्यादा होती थी। इसका पालन सत्ता पक्ष और 
विपक्ष दोनों के द्वारा किया जाता था। लेकिन 
आज-कल एक-दूसरे पर व्यक्तिगत बयान 
देना और अमर्यादित बयान देना आम हो गया 
है। अक्सर राहुल गांधी ऐसे बयान दे देते हैं, 
जिस पर विवाद हो जाता है। लेकिन वे अकेले 
ऐसे नेता नहीं हैं। हाल ही में कांग्रेस के राष्ट्रीय 
अध्यक्ष मल्लिकार्जुन खरगे ने प्रधानमंत्री नरेंद्र 
मोदी को जहरीला सांप बोल दिया था। इसी 
अंक में भाजपा के पूर्व राष्ट्रीय उपाध्यक्ष श्याम 
जाजू का गांधी परिवार, संघ और सावरकर पर 
केंद्रित लेख पढ़ा। यह सही है कि संघ के जन्म 
से लेकर अब तक कांग्रेस ने एक राजनीतिक 
दल के रूप में कभी भी उसका विरोध करने 
का कोई मौका नहीं छोड़ा। पं. जवाहरलाल 
नेहरू से लेकर राहुल गांधी तक समय-समय 
पर तीखे हमले किये गये। यही बात सावरकर 
के मामले में भी सामने आती है। ऐसा करते 
समय कांग्रेस और गांधी परिवार यह भूल जाते 
हैं कि पं. जवाहरलाल नेहरू ने 26 जनवरी 

1963 को गणतंत्र दिवस की परेड के लिये संघ 
के स्वयंसेवकों को आमंत्रित किया था। इसी 
प्रकार सावरकर पर पहला डाक टिकट कांग्रेस 
के शासनकाल में ही जारी हुआ था और इंदिरा 
गांधी ने उनकी प्रशंसा भी की थी। 

गजेंद्र सिसोदिया
अहमदाबाद, गुजरात

किसी मुख्यमंत्री के द्वारा अपने आवास या 
कार्यालय पर जनता की समस्याओं को सुनना 
आम बात है। लेकिन कोई मुख्यमंत्री गांव-
गांव जाकर लोगों की समस्याओं को सुनकर 
हल करने का प्रयास करे, ऐसा कम ही होता 
है। वह भी एक-दो नहीं पूरा तीन दिन का 
जनसंवाद कार्यक्रम आयोजित हुआ इसलिए 
जनता को बड़ी संख्या में राहत मिलनी निश्चित 
है। हरियाणा के मुख्यमंत्री मनोहरलाल के ऐसे 
ही कदमों के बारे में चाणक्य वार्ता के अंक 
में विशाल शर्मा का लेख पढ़ा। इसमें उन्होंने 
बताया कि कैसे 20 साल बाद कोई मुख्यमंत्री 
एक गांव में आकर साधारण लोगों के बीच में 
बैठकर उनकी समस्यायें सुनता है तथा मौके 
पर ही उनका समाधान करता है इस प्रकार के 
उदाहरण अन्य राज्यों में भी होने चाहिए। 

मैनादेवी
प्रयागराज, उ.प्र. 

चाणक्य वार्ता के 16 अप्रैल 2023 के अंक में 
राजस्थान की राजनीति पर डाॅ. अमर सिंघल, 
तमिलनाडु की राजनीति पर राकेश कुमार शर्मा 
तथा अरुणाचल प्रदेश में गृहमंत्री अमित शाह 
के दौरे पर अरुण ज्योति बोरा का लेख पढ़ा। 
डाॅ. सिंघल ने अपने लेख में बताया है कि किस 
प्रकार भाजपा के प्रदेश अध्यक्ष बनने से राज्य 
की राजनीति प्रभावित हो सकती है। उसी प्रकार 
अरुणाचल प्रदेश पर चीन की चालबाजी के 
जवाब में गृहमंत्री का यह दौरा अत्यंत महत्वपूर्ण 
माना जा सकता है। इस कारण इसका जितना 
प्रचार हो उतना कम है। 

राजीब अगस्ती 
गुवाहाटी, असम




